
Zergatik A eta B eredutan ikasi? 

Felix Etxeberria 

Pedagogia katedraduna, EHUko irakaslea 

Hainbat arrazoi direla medio -demografikoak, pedagogikoak, profesionalak, didaktikoak, giza eskubideen gainekoak eta abar-, euskarazko irakaskuntzak bilakaera sakona ezagutu zuen Euskal Herriko ikastoletan 1980ko hamarkadaren hasieran. 25 urteren ostean, aitortu beharra daukagu ereduen sistemak garai bateko premiei erantzun ziela, baina gaur garaiz kanpo eta gaindituta dagoela. 

Hortaz, zergatik A eta B ereduan ikasi? Eztabaida ugari ondoren euskarazko irakaskuntza zalantzan jartzeko arrazoiak zeintzuk izan dira? 

1.-Ikasleria euskalduna ia guztia D ereduan eskolatzen delako izaten dira emaitza hobeak eredu horretan. Familia euskaldun gehienek D eredura bidaltzen dituzte beren seme-alabak; hortaz, logikoa da euskara probetan hobeto azaltzea. 

Egia da ikasle euskaldunak, gehienetan, D ereduan eskolatzen direla eta horrela gelako euskara maila igo egiten dutela. Jatorriz euskalduna izateari eskolan D eredua edo trinkoa gehitzen badiogu, euskara maila altuagoa lortzea logikoa da. 

Baina egia da, baita ere, D ereduko gela askotan, ikasle euskaldunen ondoan, ikasle erdaldunak aurkitzen direla eta euskara emaitza onak lortzen dituztela. Gure artean ezagunak ditugu euskaldun berriak, eskolan D ereduan ikasiak, gero idazle, bertsolari edo irakasle euskaldunak bihurtu direnak. 

Jatorriz erdaldunak diren ikasleen euskara maila irabaziaren garrantzitsua da D ereduan (ISEI-IVEI, 2005, 46-47 orr.). Ikerketa honen arabera euskara proba gainditzen duten ikasleen ehunekoa etxeko hizkuntza eta eskolako hizkuntza ereduaren arabera horrela aldatzen da: 

Etxeko B eredua D eredua hizkuntza 

Euskararik %26,6 %47,6 ez 

Euskara %47,5 %74,1 

Datu hauek jarraituz, proba gainditzen duten erdaldunen portzentajea D ereduan B ereduan baino 20 puntu gehiago da. Gutxi al da? 

2.-D ereduak ez du balio, edo oso zaila da zenbait egoeratan edo ikastetxetan, ikasle erdaldun askorekin, egoera sozioekonomiko zailetan, ikasle etorkinen kontzentrazioak, irakasleria erdalduna, e.a. izaten denean. 

Lehenengo, ikasle etorkin, ijitoak edo zailtasun bereziak dituztenen kontzentrazioak saihestu egin behar dira. Ikasleak eskolatzerakoan, eskola inklusiboak ezin du onartu bere baitan kontzentrazioak eta ghettoak sortzea, eskola eta gizarte bazterketa bultzatzea. Eskola inklusiboa eta kalitatekoaz mintzatzen garenean, bereziki eskola publikoan, garrantzi handiko kontua da. 

Hori esan ondoren, ikastetxe batek zailtasun gehiago dituen ikasleak hartzen duen heinean handiagoa izan beharko du erabili beharreko giza eta material baliabidea, eremu formalean nahiz ez formalean. Hortaz, ikasleen euskara maila hobetzeko, bereziki erdaldunekin, lehentasunak kontuan hartu eta giza eta material baliabideak eskainiz, zer- nolako planifikazioa egin ikastetxe bakoitzeko egoerak agindu beharko luke. Laguntza gehiago behar dutenek baliabide gehiago beharko dute. 

3.-D ereduaren ezarpenak euskara ez dakiten irakasleekin topo egiten du. 

Hau giza eta lan arazo sakona da, baina ezin du ikasleen euskara ikastearen etorkizuna baldintzatu. Irakasleria gizartearen zerbitzuan egon behar du, eta ez alderantziz. 

Gure ikasleen euskalduntzea aurrera egingo badu, sindikatuak, Hezkuntza Saila, ikastetxeak eta gainontzeko erakundeak ados jarri beharko dira, eta D eredua indartu behar bada, euskaraz irakasteko gaitasuna ez duten irakasleen egoerari irtenbide egokia eman beharko zaie. 

4.-Eredu bakarra ezartzea eta ikasle guztiek euskara ikastea asmo erraza dirudi arren, ikasle erdaldun asko, eremu erdaldunak, ikasle etorkinak, e.a. dauden eskoletan, horrelako irakaskintza eta metodologia nola egin? Ikasle erdaldunei eta batez ere etorkinei, nola irakatsi euskara bigarren hizkuntza bezala? 

Hau da arazoen arteko zailenetarikoa, euskararen irakaskuntza eremu erdaldunetan eta gelako ikasle erdaldunekin topa daiteken erronkarik handiena. Baina ez dugu hutsetik hasi behar. Urte luzeetako esperientzia eta eskarmentua badaukagu. Materiala eta irakasleen prestakuntza lehen baino hobeagoa eta aberatsagoa da. Hala ere, beharrezkoa den aldaketa eta moldaketa egin beharko da. 

5.-Ikasle orok gaztelania menperatzen dutela ontzat jotzen dugu. Ondorioz, D ereduak gaztelaniaren irakaskuntza baztertu behar al du? 

Gaztelaniazko gaitasuna euskararena baino maila altuagoan aurkitzen dela jakina da. Praktikan, euskal hiztun soilik ez dago gure artean. Hori dela eta, ikastetxearen hizkuntza proiektuak hizkuntza guztien egoera kontuan hartu beharko luke (euskara, gaztelania, ingelesa, e.a.) eta, jakina, hizkuntza ahulenari -euskarari- zor zaion laguntza gehiago eman beharko lioke. 

Baina, aurrekoa esanda, inguruaren eragina ikusirik, D eredu bakarrak gaztelaniaren irakaskuntza baztertu behar duenik ez du esan nahi. Hasteko, D ereduak maila batean, gaztelaniaren irakaskuntza ere hartzen duelako, eta bigarrenik, gaztelania ezagutzeak gramatika, sintaxia, ortografia eta literatura ongi menperatzen denik ez du esan nahi. Hortaz, lehen hezkuntzaren amaieran hizkuntza hori ondo ezagutzea nahi badugu, gaztelaniaren irakaskuntza sistematikoa beharrezkoa da. 

6.-Etorkinei euskara irakasteaz, batez ere kontzentrazio handiak izaten direnean, eta bereziki gaztelania ez dakitenean, gehiegi eskatzea ez ote da? 

Aldez aurretik, zailtasun bereziak dituzten ikasleen pilatzeak saihestu egin behar dira. Hau esan ondoren, geletan ikasle etorkinen pilatzeak zenbait hizkuntza dilema dakartza. Euskara eta gaztelania irakatsi eta beren ama hizkuntza baztertzeko eskubiderik ba al dago? Gaztelaniaz eskolatzen baditugu, A ereduan, zer- nolako integrazio mota lortuko dugu? Bestalde, hainbat urtetako hizkuntza politika baztertzeko arriskurik ez al dago? 

Nire ustez, ikastetxeak bere hizkuntza proiektua landu behar du, hizkuntza bakoitzak -euskara, gaztelania, ingelesa edo frantsesa, eta jatorrizko hizkuntza- ahal den modu erosoan lekua izan dezan. 

Txikitan eskolatzean (10 edo 12 urtekoekin besterik da), ikasle etorkinen euskalduntzea erronka berria da, baina, 70 eta 80ko hamarkadetan ikasle erdaldunekin egin zen bezala, metodologia, sormena eta baliabideak eskaini beharko ditugu: irakasle gehiago, material gehiago, metodologia landuagoa, ikasle kopurua jaitsi, kontzentrazioak saihestu... 

Proposamena. 

Gure eskoletan euskarazko irakaskuntza ezartzeak izango dituen zailtasunak, jakin, badakizkigu. Adostasun politikoa, lege moldaketa, irakasle batzuen lan eta giza-arazoak konpontzea, ikastetxe zein familia batzuen mesfidantza, aurrekontu eza... gainditzea beharrezkoa da. Baina ez dira gaindiezinak. 

Euskarazko eredu bakarraren proposamenak ikastetxe bakoitzaren egoera zehatza kontuan hartu beharko du, irakasleen egoera, gurasoen jarrera eta beste batzuk. Hortaz, ikastetxe guztiak epe jakinean era berri honetara moldarazteko, horrelako neurria malgutasunez, epeak eta etapak ezarriz eta ikastetxearen proiektuak kontuan hartuz egin beharko litzateke. 

Hezkuntza eta Medikuntza berdinak ez direla jakin badakigu, baina ospitale batean hepatitisa sendatzeko hiru tratamendu, A, B eta D, daudela irudika dezagun. Tratamendurik efikazena zein den denok dakigula irudikatu dezagun: D tratamendua. Horrela izanik, A eta B tratamendua mantentzea zergatik defendatuko genuke? Horrelaxe, eskolan euskara hobeto ikasteko D eredua modurik egokiena dela dakigunez, zergatik A eta B eredutan ikasi? 

